
БИЛГҮҮН ДАЛАЙД МӨРГӨЖ СУВАРГА БҮТЭЭЖЭЭ
Лх.Гомбожав'

Монгол Улсын шинжлэх ухааны гавъяат зүтгэлтэн, академич Чулууны 
Далайн мэндэлсний 80 жилийн ойд зориулж Шинжлэх Ухааны Академийн 
Олон улс судлалын хүрээлэнгээс “Эрдмийн далай” хэмээх номыг саяхан 
хэвлүүлсэн нь уншигчдын гар дээр очиж, тэдний оюуны баясахуйг 
бахархлын мэдрэмжээр сүлж байна.

Уг номд манай нэрт эрдэмтэн Л.Түдэв, Л.Хайсандай, Ж.Болдбаатар, 
Ц.Баатар, Л.Бэгзжав, На.Сүхбаатар, С.Дамдинсүрэн, Г.Бямбасүрэн, 
Ц.Өнөрбаян, С.Цолмон, Д.Эрдэнэбаатар, Ц.Гантүлга нарын бичсэн хөрөг, 
дуртгал-тэмдэглэл, Япон, Хятад, Солонгос зэрэг гадаадын эрдэмтэн Мацүда 
Койчи, Оошима Рицуко, Кимура Аяако, Лю Динань нарын сэтгэлийн өчил- 
бодрол дурсамжаас гадна их эрдэмтний төрөл төрөгсдийн хууч хүүрнэлийг 
цомоглон оруулжээ.

Эрдмийн хур шаагисан эл номыг доктор, профессор Л.Бэгзжав 
найруулан эмхэтгэж хянан тохиолдуулсан байна. Билгүүн далай-Их 
эрдэмтний намтар судлалд үнэт хэрэглэгдэхүүн болсон өгүүлж буй 
бүтээлийг эрдэмт багшдаа мөргөж, журамт шавь нараас нь цогцлоон 
өргөсөн номун цагаан суврага гэхэд хэтийдэхгүй.

Гол өгүүллийн зүүлт тайлбарыг “Түгээмэл” дээд сургуулийн багш 
Д.Батжаргал орчүулгыг үндэслэн мөн номд хавсаргасан нь нэрт эрдэмтний 
бүтээлийн царааг уншигчдад дэлгэн харуулжээ.

Багшдаа мөргөж, түүний гэгээн дурсгалд зориулж, сэтгэлийн өргөл 
болгож бүтээсэн “Эрдмийн далай” дахь номын суврага бат орштугай.

